
১০০
হেমচন্দ্র-গ্রন্থাবলী





যথা সে তরঙ্গ সাগর হইতে
প্রবেশি নদীর মুখে

মত্ত বেগে ধায় তুলারাশি হেন
ফেনস্তূপ লৈয়ে বুকে,

ছুটে তরী-কুল তীর সম তেজে,
তীরেতে আছাড়ি পড়ে;

তরঙ্গ-তাড়িত বেগে পুনরায়
নদীগর্ভে ধায় রড়ে;

সেইরূপ এথা কত শত প্রাণী
ঝড়মুখে বেগে ধায়,

ঘন রুদ্ধশ্বাস আকুল কুন্তল
ধরা না পরশে পায়;

কত শত যুবা বৃদ্ধ নর নারী
বিধাবিত বেগে ঝড়ে,

কভু এক স্থানে কভু অন্য দিকে
আছাড়ি আছাড়ি পড়ে।

নিরখি সেখানে কিরণ ঢাকিয়া
আকাশে পড়েছে ছায়া,

বরষায় যথা তপন ঢাকিয়া
প্রকাশে মেঘের কায়া।

অথবা যেমন শূন্যে পঙ্গপাল
উড়িলে আঁধার-জাল,

পড়ে ধরাতলে ছায়া বিছাইয়া
ঢাকিয়া গগন-ভাল

তেমতি আকার ছায়া সে প্রদেশে
আঁধারিয়া নভঃস্থল,

ছুটিয়া ছুটিয়া ঘুরিছে শূন্যেতে
ছন্ন করি সে অঞ্চল।

অস্থির শরীর ছায়ার পরশে
শুষ্ক কণ্ঠ, রুদ্ধ স্বর,

